
Дзед Даніла разам з унукам Валерыкам гулялі ў садзе. Хоць дзень быў і спякотны, але тут панаваў прыемны халадок. Пахла садавінай і травамі. У густой засені ціха шчабяталі птушкі. Ідучы ўслед за дзедам, Валерык уважліва прыглядаўся да дрэў, на якіх віселі падобныя на зялёныя званочкі грушы, яблыкі-наліванкі, слівы.
У канцы саду, на ўзмежку, расла маладая купчастая ліпка. Валерык раптам спыніўся і, паказваючы на яе, сказаў:
— Дзед, бачыш, ліпка! Давай ссячом…
Дзед здзіўлена паглядзеў на ўнука.
— А навошта яе ссякаць? Яна ж, здаецца, нікому не замінае.
— А што з ліпкі за карысць? На ёй жа нічога не расце, — растлумачыў Валерык.
— Гэта праўда, што на ёй нічога не расце, — згадзіўся дзед. I, крыху падумаўшы, дадаў: — Калі так, то бяжы ў хату і прынясі сякеру.
Валерык стрымгалоў памчаўся з саду. Толькі бялявая галава замільгала ў густым зялёным бульбоўніку. Неўзабаве ён вярнуўся.
— На, дзед, секані яе пад самы корань, — сказаў хлопчык, падаючы вострую сякеру.
— Спачатку, Валерык, давай крыху пасядзім і адпачнём. А то я нахадзіўся, ногі забалелі. А ссячы ліпку мы паспеем. Яна ж без ног і нікуды ад нас не ўцячэ. Толькі дзе ж нам сесці? — спытаў дзед, пазіраючы на ўнука.
Валерык паглядзеў навокал і жвава адказаў:
— А вось тут, у цяньку пад ліпкай!
Яны селі пад дрэвам.
— Ну, як? — спытаў дзед, памаўчаўшы. — Добра ў халадку, га?
— Добра! — адказаў Валерык.
— То-та ж, — ухмыльнуўся дзед, вымаючы з кішэні люльку. — Нябось каб пасадзіў цябе на сонцы, ты гэтак не сказаў бы… А якое паветра?
Валерык пацягнуў носам.
— А што гэта так пахне, дзядуля?
— Хіба ты не ведаеш?
Дзед устаў, Нагнуў ніжнюю галінку ліпы, і сарваўшы некалькі жаўтавата-белых кветачак, падаў іх унуку.
— На панюхай.
— Ой, як салодка пахнуць! — усклікнуў здзіўлены Валерык.
— Гэта ты правільна сказаў, — згадзіўся дзед. — У ліпавых кветках ёсць салодкі, як цукар, сок. 3 яго пчолы і робяць мёд.
— Той, што бабуля падавала да бліноў?
— Во-во, той самы. Бачыў, які ён светлы і салодкі? Гэтым мёдам лечаць хворых.
Валерык недаверліва глянуў на дзеда:
— А хіба мёд — лякарства?
— Яшчэ якое лякарства! — адказаў дзед. — Памятаю, я быў малы, вось як ты цяпер, і ў мяне моцна балела горла. Дык мяне толькі мёдам і вылечыла маці. I наогул мёд вельмі карысны. Асабліва свежы, толькі што выняты з вулля… А вазьмі ты, — гаварыў далей дзед, — ліпавы цвет. Гэта ж ад кашлю — першае лякарства. Таму людзі яго збіраюць і сушаць. I чай, завараны ліпавым цветам, надта смачны.
Валерык слухаў дзеда так, нібы той расказваў цікавую казку. А калі стары змоўк, хлопчык тузануў яго за рукаў і пачаў прасіць, каб ён яшчэ што-небудзь расказаў пра ліпку.
Дзед выняў з роту люльку, правёў рукой па барадзе і ціха прамовіў:
— Што ж табе, унучак, яшчэ расказаць? Хіба тое, што калісьці з кары маладых ліп рабілі кошыкі, сявенькі, плялі лапці…
— А што такое лапці? — пацікавіўся Валерык.
— Абутак такі. Даўней яго людзі ад беднасці насілі… I яшчэ скажу табе, Валерык, што ліпу паважаюць не толькі ў вёсцы, але і ў горадзе. Нядаўна я быў у Мінску. Дык там ліпамі абсаджаны цэлыя вуліцы. Вельмі прыгожа глядзець!
Дзед дакурыў люльку і рашуча прамовіў:
— Ну, адпачылі мы з табою, цяпер можна і за работу брацца. Давай сякеру, звалім гэтую паганую ліпку.
— Дзедка, не трэба яе сячы! — усклікнуў Валерык.
— Чаму?
— Шкада, — прашаптаў хлопчык. — Ты столькі добрага расказаў пра яе.
— Вось як! — прыжмурыўся дзед і ўсміхнуўся.— Мне, унучак, таксама шкада. Я ж калісьці сваімі рукамі яе пасадзіў…
У гэты час дыхнуў ветрык. Ліпка весела зашумела, зашапацела лісцем. Валерык паглядзеў на дрэва, потым на дзеда і сур'ёзна спытаў:
— Дзядуля, а чаго яна шуміць?
— Радуецца, што мы яе не ссеклі, — гэтак жа сур'ёзна адказаў дзед.
— А хіба яна разумее?
[bookmark: _GoBack]— Добрае, унучак, усе разумеюць…

